
Fil-Qorti tal-Maġistrati (Malta) 

Bħala Qorti ta` Ġudikatura Kriminali 

 

Maġistrat Dottor Aaron M. Bugeja M.A. Law, LL.D. (melit) 

 

Il-Pulizija 

(Spettur Kylie Borg) 

vs  

Lorraine Mallia Mercieca 

 

Il-Qorti: 

 

Wara li rat l-imputazzjonijiet miġjuba fil-konfront tal-imputata Lorraine 

Mallia Mercieca ID 198973M u li permezz tagħhom ġiet imħarka talli fl-

14 ta’ Marzu 2015 għall-ħabta ta’ 07:45 fi Triq Dun Luret Callus, Ħaż-

Żebbuġ :  

1. Kisret il-bon-ordni u l-paċi pubblika b’għajjat u ġlied; 

2. Talli heddet bil-kliem lil Raymond McKay u Wayne Mckay. 

 

Rat l-atti u d-dokumenti eżebiti; 

 

Semgħet il-provi prodotti; 

 

Semgħet it-trattazzjoni tal-partijiet;  



 

 

Il-motivazzjonijiet tas-sentenza 

 

Ikkunsidrat :  

 

Illi f’dan il-każ, il-partijiet kollha involuti u li kienu jinsabu mixlija 

separatament bit-twettieq ta’ reati kriminali, minkejja li kien hemm 

pendenti tali azzjonijiet kriminali kontrihom, u minkejja l-grad ta’ 

qrubija bejn Raymond u Wayne McKay fuq naħa u Hermann Mallia u l-

imputata fuq in-naħa l-oħra, xorta waħda għażlu li jixhdu f’din il-kawża, 

minkejja t-twissijiet li l-Qorti tagħthom dwar id-drittijiet rispettivi 

tagħhom, inkluż dawk li jistgħu jitolbu li ma jwiġbux mistoqsijiet li bit-

tweġibiet tagħhom, dato l-allegat involviment tagħhom fil-fatti li taw lok 

għall-każ de quo, setgħu jinkriminaw lilhom infushom jew setgħu 

jinkriminaw lil qarib rispettiv tagħhom.  

 

Illi fil-kors tax-xiehda kien evidenti għal din il-Qorti li bejn il-partijiet 

tnislet sens ta’ pika u attrit li ma għandhiex tkun bejn il-ġirien.  Iżda 

f’dan il-każ din qabżet il-limitu permissibbli mill-Liġi.    

 

F’dan il-każ ma kienx hemm ix-xiehda kontrastanti tad-dramatis personae 

hawn fuq imsemmija, iżda wkoll ix-xiehda tax-xhud estraneju Charles 

Borg.  Il-Qorti tat il-piż li jixraq lid-desposizzjoni ta’ dan ix-xhud li 



assista għall-partijiet l-aktar importanti għall-inċidenti li sawru dan il-

każ.   

 

Il-Qorti ordnat li x-xiehda kollha tiġi reġistrata u għalhekk dak li qalu x-

xiehda mhux ser jiġi rikapitolat f’din is-sentenza.  Jingħad biss li din il-

Qorti temmen il-verżjoni tal-fatti kif rakkuntati minn dan ix-xhud b’mod 

partikolari.   

 

Il-provi prodotti ma jwaslux lil din il-Qorti li, fiċ-ċirkostanzi tal-każ, 

tikkonkludi lil hinn minn kull dubju dettat mir-raġuni li l-imputata 

f’dan il-każ kisret il-bon-ordni u l-paċi pubbliku b’għajjat u ġlied.  

Għalkemm jidher li l-atteġġjament tal-imputata kien wieħed imqanqal, 

b’mod partikolari meta rat lil żewġha kienu daruh żewġt irġiel u kif 

qalet hi pruvat tiddefendih milli setgħet, ma jirriżultawx pruvati l-

estermi sabiex jirriżulta integrat dan ir-reat kontravvenzjonali fil-

konfront tagħha skont dak mgħallem mill-ġurisprudenza patrija u 

b’mod partikolari fil-kawża “Il-Pulizija vs. Mary Simiana”, deċiża mill-

Qorti Kriminali (Sede Appell) tas-6 ta’ Marzu 1952 kif ukoll aktar riċenti 

dik “Il-Pulizija vs. Rocco Alessandro” deċiża mill-Qorti tal-Appell 

Kriminali nhar l-20 ta’ Mejju 2013. 

 

Inoltre, għalkemm huwa minnu li hija qalet espressjoni 

(preżumibbilment fid-direzzjoni ta’ Raymond McKay in kwantu qalet li 

dan għajjarha bit-titlu ta’ “qaħba”) “aħjar qaħba milli msawwta”.  Biss 



din l-espressjoni kienet waħda vaga u mhux speċifika.  Raymond McKay 

jidher li fehma fis-sens li l-imputata kienet qegħda tirreferi għalih bħala 

li jsawwat lil martu.  Biss l-espressjoni użata ma kienetx univoka fis-sens 

li tista twassal biss għal dik l-interpretazzjoni li taha Raymond McKay.  

Jista’ jkun li hu ssuspetta li kienet qed tgħid għalih.  Biss dato l-

ekwivoċita tal-istess espressjoni, din l-espressjoni mhix suffiċjenti biex 

tintegra r-reat ta’ theddid.  

 

 

DECIDE : 

 

li qiegħda ssib lill-imputata mhux ħatja tal-imputazzjonijiet miġjuba 

kontra tagħha u dan minħabba li dawn ma ġewx soddisfaċentement 

ippruvati sal-grad rikjest mill-Liġi sabiex tinstab ħtija u għalhekk 

qiegħda tilliberaha minn kull ħtija u piena. 

 

Mogħtija illum il-25 ta’ Settembru 2015 fil-Qrati tal-Ġustizzja, 

Valletta. 

 

Aaron M. Bugeja. 

 


